ESTATUTOS DO PCG APROBADOS NO X CONGRESO

TÍTULO I

P.C.G.

ARTIGO 1.

O PCG, pola súa historia e actividade forma parte do movemento obreiro, dos sectores sociais e da cultura que traballan e loitan na perspectiva e construcción do socialismo e a realización plena do ideal emancipador do comunismo. Ten como obxectivo estratéxico superar todo signo de opresión nacional e abolir a explotación do home polo home.

O PCG ten personalidade propia e en función das características específicas, sociais, políticas e culturais de Galicia, desenvolve de xeito creador e autónomo as súas propias alternativas e organización, de xeito solidario e corresponsable có proxecto político común no conxunto do Estado que representa o PCE. O PCG é, por tanto, a federación galega do PCE.

O PCG é unha organización política da clase obreira, dos homes e das mulleres e das forzas revolucionarias de Galicia, que ten como obxectivo a consolidación e desenvolvemento da democracia plena -política, social e económica- a reivindicación do dereito de autodeterminación e a defensa e profundización da autonomía plena no marco do Estado Federal e solidario, a transformación de Galicia coa superación das estructuras económicas, políticas e sociais que producen a desigualdade e a dependencia.

O PCG considerase parte das tradicións progresistas e revolucionarias e das loitas do pobo galego, impulsadas ó longo da súa historia.

O PCG basase no marxismo revolucionario e nas aportacións teóricas, políticas e culturais dos proxectos de liberación que teñen como obxectivo a democracia plena, a supresión de calqueira forma de explotación e opresión duns seres humanos por outros, a emancipación do ser humano e o socialismo como negación dialéctica e superación do capitalismo. É un partido laico e republicano.

O PCG impulsará por si mismo e proporá a Esquerda Unida Izquierda Unida as relacións solidarias cos pobos, movementos e partidos que coinciden con estes obxectivos e traballan por unha humanidade sen clases nin Estados. O PCG reitera o compromiso, definitorio da súa identidade, na aspiración á paz e a cooperación dos pobos; o dereito universal ó traballo digno, a realización dos dereitos sociais e políticos das persoas, a conformación dunha sociedade que se inspire en valores de igualdade, liberdade, solidariedade e xustiza; a igualdade e dignidade de tódalas persoas sen discriminacións sexistas, racistas, xenófobas e de todo tipo.

Unha sociedade que intente lograr e deixar ás xeneracións futuras ideais de non violencia e de preservación da natureza.

A democracia e a súa plena realización na economía, a política e as relacións sociais e culturais e o eixo normativo sobre o que xira a actividade política do PCG na vertebración e construcción da alternativa ó capitalismo.

As/os membros do PCG basean a súa relación política na igualdade e o respeto, fomentando no seu seo medidas positivas, que incidan na consecución da igualdade e a non discriminación por razón de sexo, raza, ou de outro tipo, tanto na división das tarefas como no acceso a postos de dirección. O grado de adicación de cada un das/os suas/seus membros é voluntario.

A militancia no PCG é incompatible con calquera xesto ou acto de xenofobia, racismo, sexismo ou calquera outra actitude ou expresión que entre en contradicción coa Declaración Universal dos Dereitos Humanos.

O PCG establece a súa relación con Esquerda Unida Izquierda Unida a traves do traballo persoal, individual e libre das/os suas/seus militantes, participa e se corresponsabiliza con outras forzas políticas, colectivos e persoas no proxecto estratéxico, unitario e plural da esquerda transformadora que representa EU-IU, aportando as/os suas/seus miltantes o esforzo e a actividade teórica, política cultural e programática, tanto nas suas asambleas de base e áreas de elaboración, como nos seus órganos de elaboración.

O Partido debe potenciar entre a súa militancia o debate político e a formación. Os diferentes órganos de dirección do Partido deberán esforzarse por propiciar as analises de coxuntura política, para que o conxunto da militancia dispoña de elementos de xuizo suficintes para posicionarse individualmente en EU-IU e na súa militancia en xeral na sociedade. A organización, os órganos de expresión, as revistas teóricas e boletíns internos impulsarán permanentemente ese debate colectivo.

Como consecuencia dese proxecto estratéxico, as decisións tomadas en EU-IU dacordo co seu método de funcionamento, vincularán ós/ás militantes comunistas.

As/os comunistas en EU-IU contarán coa suficinte autonomía para poder exercelo seu traballo ou responsabilidade poítica, aló onde tiveran que exercela.

A cohesión do PCG en EU-IU circunscribirase unicamente a cuestións de liñas estratéxicas ou situacións especiais, que serán determinadas polos órganos correspondentes.

O PCG desenvolverá e impulsará con especial interés a formación permanente da súa militancia, o debate e a documentación. A organización, os órganos de expresión, as revistas teóricas e boletíns internos impulsarán permanentemente ese debate colectivo.

O PCG impulsará a presencia da súa militancia nos movementos sociais e movemento obreiro para que, dende o respeto á independencia deses movementos, en tanto que militantes comunistas e de EU-IU, participen na vertebración das alternativas á sociedade, Estado e goberno, non só dende as institucións, senón dende a mesma sociedade. O PCG desenvolverá, como unha das tarefas primordiais dos seus órganos de dirección, unha política de afiliación.

A política e os estatutos elaborados polo PCG son o marco de relación federal có PCE, aprobados sobre a base do interés común, como factor fundamental de cohesión e asentanse na defensa dos dereitos e liberdades do pobo de Galicia.

O PCG utiliza como símbolo a bandeira bermella coa fouce, o martelo e as letras P C G en ouro. Nos seus actos públicos acompañarase coa bandeira de Galicia.

himno do PCG é A Internacional.

O idioma oficial do PCG é o galego.

TÍTULO II 

DOS MEMBROS DO PARTIDO E A SÚA INCORPORACIÓN.

ARTIGO 2.

2.1. Poden ser membros do PCG tódalas persoas que acepten voluntariamente a súa política e os seus estatutos.

O ingreso solicitarase ó Comité da Agrupación onde se vaia militar, quen o someterá á Asamblea da Agrupación. En caso de conflicto por rexeite da Agrupación, decidirá, en última instancia, o Comité Central do PCG , previo informe do Comité Comarcal e oido o solicitante.

En caso de solicita-la afiliación unha persoa que anteriormente desenpeñase cargos de responsabilidade noutro partido, a decisión corresponderá ó Comité Central.

En caso de petición colectiva do ingreso, deberá ser estudiado e resolto polo Comité Central do PCG.

O ingreso supón o dereito e o deber de adscribirse á organización correspondente de EU-IU de xeito individual, previa aceptación asinada.

A pertenencia ó PCG implica o deber e o dereito de participar politicamente na organización correspondente de EU-IU en cada eido.

2.2. O carné é o documento que acredita a afiliación ó PCG, e representa o vinculo que compromete ó/á seu/súa titular co Partido.

A toda/o nova/o afiliada/o entregaráselle, no momento de formaliza-la súa incorporación, unha copia dos estatutos e dos documentos congresuais en vigor.

2.3. Se a persoa solicitante tivese pertencido ó Partido con anterioridade, darase conta de dita solicitude ó órgano inmediato superior, o cal ratificará, ou non, o ingreso.

TÍTULO III

PRINCIPIOS BÁSICOS DE FUNCIONAMENTO.

ARTIGO 3.

O funcionamento do PCG responde ós principios e esixencias de todo partido democrático na sua actuación política. Dentro dese marco enuncianse, sen carácter exhaustivo:

3.1. Recoñecer a igualdade de tódalas persoas afiliadas ó Partido, con independencia das funcións que exerzan na organización.

3.2. Participar, no seu eido de actuación, nos procesos colectivos destinados a discutir, elaborar, e impulsar as propostas do Partido, e na toma de decisións e eleccións, actuando en coherencia con elas.

3.3. Exerce-lo dereito de voto libre e de igual valor no eido respectivo. O voto será persoal e nunca por delegación.

3.4. Respeta-las posicións ou propostas discrepantes ou minoritarias que contarán con medios axeitados para a súa manifestación e con representación proporcional nos procesos electivos.

3.5. Adicar voluntariamente a súa actividade persoal a tarefas ou funcións do Partido.

3.6. Responder como membro ou órgano do Partido ante o conxunto da organización ou ante os órganos superiores, das tarefas ou funcións asumidas.

3.7. Exerce-la crítica interna a calquera órgano ou membro do Partido.

3.8. Recoñece-la autonomía das organozacións para actuar na esfera da súa competencia, procurando a cohesión na acción do Partido.

3.9. Estimular que o maior número posible de afiliadas/os asuma postos de responsabilidade, evitando que se concentren nunha persoa ou grupo de persoas estas responsabilidades e as de carácter público ou institucional. O número de mandatos consecutivos non excederá de tres para os cargos internos do Partido.

3.10. Participar activamente no sostenemento económico do Partido na medida das súas posibilidades.

3.11. Queda totalmente prohibida a cooptación; é dicir, que un órgano elixa a calquera das/os /súas/seus membros.

ARTIGO 4.

A financiación do Partido responde ó principio de transparencia económica e solidariedade. Os recursos proveñen das cotizacións da afiliación, segundo os baremos aprobados Comité Central, das aportacións voluntarias desta e das/os simpatizantes, das actividades que se realizan a tal fin, dos rendementos do seu patrimonio e actividades, ingresos previstos na lexislación sobre financiación de partidos políticos, da participación nos ingresos de EU-IU a través dos protocolos financieiros, e da participación na Festa do PCE.

O patrimonio do PCG, por decisión voluntaria e soberana, cédese ó PCE para a súa administración e rexistro, nas mesmas condicións que o resto das federacións do Partido.

A Comisión Política de Finanzas presentará ó Comité Central a rendición de Contas do Exercicio que rematou durante o primeiro semestre do ano seguinte, para que as contas do PCG sexan aprobadas polo Comité Central.

Para a execución do Presuposto e aprobación de gastos crearase unha Comisión Política de Finanzas composta pola/o Secretaria/o de Finanzas do Comité Central e as/os Secretaras/os de Finanzas das distintas organizacións comarcais. Entre as súas competencias estarán:

- Presentar para a súa aprobación o Presuposto.

- Presenta-la rendición de contas.

- Aproba-los gastos do Comité Central.

- Presentar ó Comité Central as modificacións presupostarias.

O PCG funcionará cun presuposto anual aprobado polo Comité Central dentro do primeiro trimestre e antes de pecha-lo exercicio económico mediante o correspondente balance financieiro. O Comité Central fixará as bases de execución e os criterios xerais para a configuración dos presupostos de tódalas organizacións do Partido.

ARTIGO 5.

En temas de grande importancia deberá realizarse un referéndum vinculante para que se pronuncie o conxunto do Partido.

Convocarase a instancias do Comité Central do PCG ou a petición dun número de afiliadas/os que representen alomenos un tercio da afiliación.

Tanto a proposta como a celebración do referéndum deberá ir precedida dunha campaña específica de información e de debate.

TITULO IV 

MARCO DE DEREITOS DAS/OS AFILIADAS/OS.

ARTIGO 6.

O funcionamento interno do PCG baséase no pleno exercicio das liberdades democráticas. Tódolas/os membros do Partido teñen os mesmos dereitos e obrigas. A liberdade de expresión, incluso pública, ten como único límite o respeto ós principios de liberdade e igualdade do ser humano e ós principios do Partido. O dereito de reunión e a comunicación horizontal garanten o respeto ás minorias.

O deber de contribuir á coherencia política do PCG é expresión da conciencia das/os súas/seus membros e maniféstase no respeto ás decisións tomadas por maioria.

Tódala afiliación do Partido ten dereito a:

a.- Elexir e ser elexidas/os para os órganos de coordinación e dirección.

b.- Ser informados regular e puntualmente dos acordos, orientacións, actividades, e situación económica do Partido.

c.- Recibir con periodicidade da súa publicación “Mundo Obrero” con cargo á súa subscripción individual.

d.- Recibir formación teórica, política e cultural.

e.- Plantexar peticións, suxerencias ou cuestións de interés ós órganos de dirección e esixir resposta no plazo máximo de un mes.

f.- Coñecer con exactitude as críticas ou imputacións que se fagan sobre as súas actuacións, contando con medios axeitados de defensa e facer valer os seus dereitos ante os órganos colectivos ou comités superiores.

g.- Exerce-la liberdade de expresión e crítica, a través dos cauces orgánicos e con acceso ós órganos de expresión do Partido, recibindo destes a explicación correspondente se non se publicara.

TÍTULO V

MARCO DE DEBERES DAS/OS AFILIADAS/OS E DOS ÓRGANOS DO PARTIDO.

ARTIGO 7.

Toda/o membro ou órgano do Partido asume deberes que se deducen da súa linea política e dos principios básicos de funcionamento.

Son deberes das/os membros e órganos do Partido:

a.- Difundi-la política do Partido e EU-IU e procurar atraer ás persoas dispostas

á consecución dos seus obxectivos.

b.-Apoiar e difundi-los medios de expresión do Partido e de EU-IU.

c.- Tódolos órganos do Partido deben arbitrar medios para a preparación e promoción das/os seus/súas membros, que lles permitan asumir postos de responsabilidade dacordo coas necesidades do Partido.

d.- É obriga de tódolos órganos de dirección do Partido rendir contas periódicamente ante as bases respectivas.

e.1.- Tres faltas contínuas, ou seis discontínuas, ás reunións do Comité Central debidamente convocadas, serán motivo de baixa. As baixas serán cubertas polas/os suplentes da lista na que foi elexida/o. No caso de imposibilidade, seguiríase a orde de arriba abaixo.

e.2.- No caso de que non se poderan cubri-las baixas polo procedemento exposto no párrafo anterior, quedarían vacantes. Só no caso de que no Comité Central  se reduxese o número dos seus compoñentes a menos do 75% do inicialmente elexido no Congreso, procederiase a unha nova votación para cubri-las vacantes en tódalas Agrupacións con listas unificadas para todo o PCG.

f.- Abona-la cuota mínima que se estableza. O incumprimento inxustificado deste deber durante un ano dará lugar á baixa na afiliación, previa notificación por escrito e audiencia da/o interesada/o.

g.- Respeta-los acordos políticos e orgánicos dos órganos do Partido.

h.- Respetar e difundi-la Carta dos Dereitos Humanos das Nacións Unidas, así

como os contidos sociais da Constitución Española de 1.978.

i.- As/os membros do PCG que sexan propostas/os polas súas correspondentes

asambleas comarcais de EU-IU para funcións de cargo público, ou para calquera dos órganos de dirección política de EU-IU, procurarán contar co asentemento e apoio da Agrupación do Partido na que milita, e o órgano de dirección comarcal do seu territorio.

TÍTULO VI 

ÓRGANOS DE FUNCIONAMENTO 

ARTIGO 8. AS AGRUPACIÓNS. 

A Agrupación é a organización de base do Partido. É a referencia territorial e sectorial das/os comunistas e estructúrase nunha demarcación territorial, de sector e de centro de traballo, establecéndose marcos de colaboración entre a estructura territorial e a sectorial que permita a coordinación de tódolas/os comunistas que actúen nun mesmo eido. 

Constitúe o marco de estudio, reflexión e debate teórico-político colectivo que serve á proposta comunista, así como de impulso ó traballo das/os comunistas nos movementos sociais e no movemento obreiro.

A Agrupación reunirase en asambleas sempre que sexa preciso, a instancia do comité de dirección ou a petición do 10% da afiliación, recomendándose unha periodicidade mínima de unha vez cada dous meses.

Anualmente celebrarase unha asamblea extraordinaria para face-lo balance do ano e proceder á elección do comité directivo.

Cada Agrupación, sen prexuízo das suscripcións individuais das/os seus/súas membros, suscribirase a “Mundo Obrero” e “Nuestra Bandera”.

ARTIGO 9. OS COMITÉS

Os Comités, nos seus distintos niveis, son órganos elexidos que asumen a función de coordinar e orienta-las propostas do Partido. Están obrigados a desenvolver e pór en práctica as resolucións propostas que maioritariamente se decidiran nas asambleas e órganos correspondentes ó seu eido e superiores. Os acordos non poderán contradecir os dos órganos superiores.

A súa elección faise nas asambleas correspondentes ó seu eido ou, no seu caso, nas do eido inmediatamente inferior.

O número das/os seus/súas membros fíxase de xeito flexible dacordo coas funcións políticas definidas nos Congresos. O Partido traballará para que nos órganos de dirección, a tódolos niveis, ningún dos dous sexos supere o 60% das/os seus/súas membros.

No caso de baixas ou renovación de cargos, cada organización cubrirá as vacantes, e nos casos de Agrupación deben seren ratificados pola asamblea.

ARTIGO 10. O COMITÉ CENTRAL

O Comité Central é o órgano superior do Partido entre Congresos, asume no grado máximo as obrigas derivadas das resolucións congresuais e as das Conferencias Nacionais, amais de tódalas obrigas relativas a impulsa-la política do Partido e a atención e coordinación de tódolas/os membros e órganos.

Como órgano superior de goberno, representación, administración e disposición do Partido, ten as máis amplas facultades que en dereito se requiran, sen limitación para realizar calquera acto ou negocio xuridico e para a plena actuación ante os tribunais de calquera clase e xurisdicción no eido de Galicia, poidendo otorgar toda clase de poderes ou delega-las facultades relacionadas -comprendida esta última- nos órganos do Partido, así como revocar unhas e outras.

O Comité Central está composto polas/os membros elexidas/os no Congreso Nacional.

Os Estatutos da XCG determinarán o procedemento de elección e revocación das/os súas/seus representantes.

O Comité Central determinará o número que corresponde á XCG.

O Comité Central organizará as responsabilidades ou comisións que precise.

O Comité Central elexirá dentre as/os seus/súas membros a representación correspondente no Comité Federal do PCE.

O Comité Central reunirase cantas veces o requira a situación política, cun mínimo de 6 veces ó ano

As reunións convocanse polo Comité Executivo ou a petición de 1/3 das/os suas/seus membros.

A estas reunións poden asistir, con voz pero sen voto, persoas invitadas que teñan relación coas materias a tratar.

Os cargos políticos remunerados terán a duración temporal da lexislatura política do Comité Central.

Para a contratación de administrativas/os utilizarase o sistema de oposición restrinxida e pública no Partido. Para elo constituirase un tribunal composto por 5 membros do Comité Central.

ARTIGO 11. A CONFERENCIA DO PCG.

O Comité Central celebrará Conferencias Nacionais para o debate e ulteriores propostas sobre temas políticos, con carácter monográfico, cantas veces o requiran os acontecementos e, alo menos unha vez ó ano.

As Conferencias Nacionais son convocadas polo Comité Central.

A ellas asisten as/os membros do Comité Central e as/os membros elexidas/os, seguindo a normativa que aprobe este.

A Conferencia Nacional non terá competencias para a elección de órganos, nin sobre aspectos estrictamente organizativos.

En calidade de invitados, con voz e sen voto, poden asistir persoas que garden relación con os temas a debate, a proposta do Comité Central.

ARTIGO 12. ASESORAMENTO FINANCIEIRO.

Para o asesoramento sobre a financiación do Partido e o correcto cumplimento das obligacións contables e fiscais, o Comité Central nomeará unha comisión de carácter técnico e consultivo que terá as seguintes funcións:

a.- Revisa-las contas e balances presentados, sinalando os erros ou imperfeccións.

b.- Examina-los presupostos e plans de financiación, informando sobre desviacións ou incorreccións.

c.- Aconsellar sobre posibles melloras na economía ou financiación, conservación do patrimonio ou calquera outra medida pertinente nese eido.

d.- Para a elaboración deses informes, disporán dos datos precisos que lle suministren as/os responsables de finanzas dos diferentes eidos.

e.- Fomenta-la cotización das cuotas da afiliación por domiciliación bancaria.

ARTIGO 13. COMITÉ EXECUTIVO DO COMITÉ CENTRAL.

Comité executivo asegura as tarefas de dirección do Partido entre reunión e reunión do Comité Central ante o que responde e asegura o debate político sobre temas monográficos e de coxuntura política. A súa composición decidirase no Comité Central a proposta da/o Secretaria/o Xeral..

ARTIGO 14. A/O SECRETARIA/O XERAL.

Será elexida/o polo Comité Central electo no Congreso Nacional.

Corresponde a/o Secretaria/o Xeral asegura-la dirección e coordinación do traballo colectivo; preside as reunións do Comité Central e do Comité Executivo podendo, circunstancialmente, delega-la presidencia destas reunións noutra/o membro do Comité Central.

No funcionamento público do PCG é a/o seu/sua representante máxima/o, salvo no periodo de celebración do Congreso Nacional.

ARTIGO 15.

Para o funcionamento habitual do Partido é indispensable que algúns/has afiliadas/os realicen plena adicación.

A súa selección ou revocación corresponde ó Comité Central a proposta do Comité Executivo, e en todo caso, con notificación ó Comité Federal do PCE.

A súa vinculación co Partido acomodarase á normativa xeral sobre relación laboral ou profesional que corresponda, en todo caso, as contratacións deberán axustarse á Política sobre contratación laboral do Partido.

TÍTULO VII

ÓRGANOS DE REPRESENTACIÓN.

ARTIGO 16. O CONGRESO NACIONAL DO PCG.

O Congreso do PCG é o seu órgano supremo.

O Congreso terá carácter ordinario ou extraordinario.

O Congreso do PCG é convocado polo Comité Central, que determina a data de celebración, duración e normas.

O Congreso ordinario convocarase cada 3 anos.

O Comité Central ó obxecto de amplia-los debates congresuais ou especialmente relevantes, articulará as vías para acreación de plataformas de opinión.

O Congreso extraordinario convocarase a instancias do Comité Central ou de, alo menos, 1/3 da afiliación.

Decidida a convocatoria distribuiranse os materiais de discusión e proxectos elaborados cunha antelación mínima de 2 meses á celebración do Congreso, a fin de garanti-la discusión e aportación de críticas, modificacións, propostas alternativas, etc.

ARTIGO 17. COMPOSICIÓN E CELEBRACIÓN.

O Congreso Nacional do PCG o compoñen as/os afiliadas/os elexidas/os para este fin según as normas aprobadas polo Comité Central. O seu número se determinará en proporción á afiliación. A circunscrpción electoral será a Agrupación.

Serán membros natos as/os membros do Comité Executivo.

As delegacións se compondran respetando as porcentaxes de votación.

A celebración do Congreso deberá ter a máxima transparencia e difusión nos medios

de comunicación social.

Acomodarase ás normas regulamentarias que no seu momento se aproben.

Na sesión de apertura, a proposta do Comité Central sainte, elexirase a Mesa Presidencial que asume a dirección do Partido ata a elección do novo Comité Central.

A Mesa Presidencial someterá en primeiro lugar á aprobación o regulamento do Congreso proposto polo Comité Central.

Ás sesións do Congreso asistirán como invitadas/os, propostas/os polo Comité Central, as/os afiliadas/os que poidan aportar axuda técnica os temas xerais e as/os membros de outros partidos, delegacións, ou institucións.

ARTIGO 18. COMPETENCIAS.

Son competencias do Congreso nacional:

a.- Elaboralas propostas políticas do Partido.

b.- Discutir, e no seu caso aprobar, o informe de xestión do Comité Central.

c.- Examina-lo informe de xestión económica e plan de finaciación.

d.- Examina-las cuestións estatutarias e, no seu caso, reforma-los estatutos.

e.- Determina-lo número do Comité Central.

f.- Elexir, mediante voto secreto, directo e persoal, as/os membros do Comité Central que corresponda e suplentes que segundo o seu orde se incorporarán como membros efectivos ó Comité, cubrindo as baixas nos casos nas que as houbese.

g.- Elexi-la Comisión de Estatutos.

A/s lista/s de candidatas/os presentaranse dacordo có regulamento do Congreso. 

Os documentos do Congreso deben estar a disposición das/os afiliadas/os con antelación suficinte para o seu estudio.

Os informes de xestión deberán ser documentos precongresuais.

TÍTULO VIII 

DA RESOLUCIÓN DE CONFLICTOS E EXPEDENTES SANCIONADORES.

ARTIGO 19.

Os conflictos que xurdan na actuación política entre afiliadas/os e organizacións, ou entre diversas organizacións, trataranse de resolver mediante a discusión e o convencemento, que nunha primeira instancia dará lugar á intervención dunha comisión paritaria proposta polas partes en conflicto.

Se non se produsexe acordo, intervirán as direccións respectivas ata o órgano nacional.

En ningún caso as discrepancias no debate político ou o xogo de maiorias e minorias, dará lugar por si mesmo a un expediente sancionador.

Os actos e omisións realizadas por militantes do Partido que vulneren gravemente os seus Estatutos e principios darán lugar, tra-lo correspondente expediente sancionador, ás sancións previstas no apartado seguinte.

A sanción procederá unicamente cando coa persuasión ou a crítica non se modifique a actuación incorrecta.

As sancións que se poderán impor, en todo caso motivadas, serán:

a.- Amonestación.

b.- Destitución do cargo de dirección.

c.- SuspensIón temporal de militancia.

d.- Expulsión da organización.

As sancións imporanse atendendo á gravedade das infraccións que as motivan.

O procedemento sancionador articularase nos seguintes términos:

a.- A incoación do expediente corresponderá a Asamblea da Agrupación ou ó

Comité Comarcal previo requerimento do comité.

b.- A/o instructor/a do expediente redactará un prego de cargo, que poderá ser

contestado nun de descargo pola/o afectada/o.

c.- A proposta de resolución, previa audiencia da/o interesada/o. será elevada ó

Pleno da Agrupación, que procederá a impor a sanción ou ó arquivo do expediente.

d.- No procedemento, os feitos poderán ser determinados e demostrados a través da práctica das probas admitidas en dereito.

A sanción de destitución dun cargo poderá ser adoptada polo propio órgano por maioria absoluta.

As sancións poderán ser recurridas no prazo dun mes dende a notificación ante o órgano superior, que resolverá no prazo máximo de dous meses.

A interposición do recurso suspenderá a executividade das sancións.

A desvinculación de EU-IU por parte dun militante ou colectivo do PCG ocasionará a apertura dun expediente informativo e a súa consecuente resolución, de acordo cós estatutos do PCG.

ARTIGO 20. COMISIÓN DE ESTATUTOS.

Na resolución de conflictos e expedientes sancionadores, poderán intervir-las comisións de Estatutos.

A súa función consistirá en elaborar informes ou dictámenes sobre a interpretación, integración ou acomodación das normas ou conductas que presenten discrepancias. As decisións acordadas nos dictámenes serán vinculantes para tódolos órganos.

Emitiranse a petición das/os afiliadas/os, das comisións paritarias ou dos órganos de dirección.

Para asegura-la súa independencia as/os súas/seus membros non poderán pertencer ós órganos de dirección do nivel correspondente.

O seu número será determinado polo Congreso que elixirá ós/ás suas/seus compoñentes.

ARTIGO 21. A XUVENTUDE COMUNISTA GALEGA.

A XCG é o referente xuvenil do PCG e a federación da UJCE en Galicia. 

  A XCG ten como finalidade orientar e organizar á mocedade traballadora e estudiantil con afáns revolucionarios e democráticos.

O PCG ten o deber de promove-la XCG en tódalas localidades donde non exista, así como apoia-lo seu traballo cos medios axeitados.

A/o Secretaria/o Xeral da XCG é membro do Comité Central e Comité Executivo do PCG.

A XCG participará en tódolos niveis organizativos do PCG, dacordo coas normas que se establezan polo Comité Central.

As/os cargos executivos da XCG non poderán ser elexidos para órganos executivos do PCG.

A existencia da XCG non exime ó PCG da responsabilidade de asumi-la problemática da mocedade obreira e estudiantil.

A XCG levará unha financiación autónoma da do PCG.

Permitirase a doble afiliación ás XCG e máilo PCG.

ARTIGO 22. 

No PCG non existirán máis órganos ou cargos que os recollidos nestes Estatutos.

ARTIGO 23

En tódolos aspectos non recollidos nestes Estatutos, sempre que non se opoñan ó establecido total ou parcialmente neles, atenderase ó disposto nos Estatutos do Partido Comunista de España.

